
Wanga u na watshi ntswa. U khou guda u 
amba tshifhinga.

“Ni khou vha khwine kha u vhala tshifhinga, 
Wanga,” vha ralo makhulu.

Thaidzo ndi ya uri Wanga ha fari tshifhinga. 
U ita zwiṅwe na zwiṅwe nga u ongolowa!

“Ndi awara ya vhu 6 zwino, Wanga,” vha ralo 
makhulu. “Ndi tshifhinga tsha zwiḽiwa zwa 
masiari.”

Wanga u ḽa zwiḽiwa zwawe nga u ongolowa.

“Hoyu mutukana u ongolowa sa mbungu,” vha 
ralo u humbula makhulu.

“Ndi awara ya vhu 7 zwino, Wanga,” vha ralo 
makhulu. “Ndi tshifhinga tsha u ṱamba na u 
lugela u eḓela.”

Wanga a ṱamba maṋo awe nga u ongolowa. 
A lugela u eḓela nga u ongolowa.

“Hoyu mutukana u ongolowa sa khumba,” vha 
ralo u humbula makhulu.



8

Nga awara ya vhu 6 matsheloni a tevhelaho, 
Wanga u tshee o lala thovhoni.

“Vuwani, Wanga!” vha ralo makhulu.

“Hoyu mutukana u ongolowa sa ḓongololo,” 
vha ralo u humbula.

Ndi awara ya vhu 7 nga matsheloni.

“Ṱavhanyani, Wanga! Ni ḓo lenga tshikoloni,” 
vha ralo makhulu.

Wanga a ongolowa u ṱamba. A ambara nga u 
ongolowa. A ongolowa u ḽa zwiḽiwa zwawe zwa 
matsheloni.

“Hoyu mutukana u ongolowa sa luaviavi,” vha 
ralo u humbula makhulu.

Zwino ndi awara ya vhu 8 nga matsheloni.

Wanga o lenga u ya tshikoloni. A hu khou 
vhonala vhaṅwe vhagudiswa.

“Ṱavhanyani, Wanga!” vha ralo makhulu.

Fhedzi Wanga a tshimbila nga u ongolowa,

a tshi khou awela na nḓila.

“Hoyu mutukana u ongolowa sa tshibode,” vha 
ralo u humbula makhulu.

Nga awara ya vhu 10 nga matsheloni, Wanga 
a tshimbila nga u ongolowa kiḽasini.

Vhoṱhe vha mu zwondolola. O lenga vhukuma!

Wanga ha funi u zwondololiwa na luthihi. 
U khou shonesa.

“Ndi nga si tsha dovha u ongolowa na u lenga 
hafhu. U bva zwino, ndi ḓo sedza watshi 
yanga na u fara tshifhinga kha tshiṅwe na 
tshiṅwe!” u ralo u ḓifulufhedzisa.

Matsheloni a tevhelaho, Wanga a vuwa nga u 
ṱavhanya a sedza watshi yawe. Ndi awara ya 
vhu 5. Makhulu vha tshee vho eḓela.

Nga u ṱavhanya, Wanga a lugela u ya 
tshikoloni.

Ṋamusi Wanga a si tshibode. Ṋamusi Wanga 
ndi lugwenṱofu!

Wanga a tshimbila nga u ṱavhanya a tshi ya 
tshikoloni. Ha vhuyi a ima na luthihi.

Musi a tshi swika, a sedza watshi yawe. Ndi 
awara ya vhu 7 nga matsheloni nahone ndi wa 
u thoma u swika tshikoloni!

Maḓuvhano Wanga ha tsha lenga. U vho kona 
u vhala tshifhinga. Nahone u bvela phanḓa na 
u fara tshifhinga.

Makhulu vha khou ḓihudza ngae!

NI DZULELA U 
FARA TSHIFHINGA, 
WANGA. 
NO SHUMA!


